
SANDY BAR

Það var seint á sumarkveldi

sundrað loft af gný og eldi.

Regn í steypistraumum felldi

stöðuvatn varð hvert mitt far.

Gekk ég hægt í hlé við jaðar

hvítrar espitrjáaraðar.

Kom ég loks að lágum tjaldstað

landnemann´ á Sandy Bar.

Tjaldstað hinna löngu liðnu

landsnámsmanna á Sandy Bar.

Þögnin felur þeirra heiti.

Þeir voru lagðir hér í bleyti.

Flæddi þá um laut og leiti

lands við norðan skýjafar.

Andi dauðans yfir straumi

elfar sveif í hverjum draumi.

Var þá sem hans vængjaskuggi

vofði yfir Sandy Bar.

Skuggabik hans fálkafjaðra

félli yfir Sandy Bar.

Það er hraustum heilsubrestur:

Hugboð um að verði gestur

kallið handan, höndum frestur

hlotnist ei að smíða far,

þá til ferðar yfir álinn

ei er reiðubúin sálin -

og á nálaroddum voru

iljar mann´ á Sandy Bar.

Voru á nálum óljóss ótta

allir menn á Sandy Bar.

Að mér sóttu þeirrra þrautir.

Þar um espihól og lautir

fann ég enda brenndar brautir.

Beðið hafði dauðinn þar.

Þegar elding loftið lýsti

leiði margt ég sá, er hýsti

landnámsmanns og landnámskonu

lík í jörð á Sandy Bar.

Menn sem lífið launað engu

létu fyrr á Sandy Bar.

Heimanfarar fyrri tíða

fluttust hingað til að líða,

sigurlaust að lifa, stríða

leggja í sölur heilsufar.

Falla, en þrá að því að stefna

þetta heit að fullu efna:

Meginbraut að marki ryðja

merkta úr frá Sandy Bar.

Braut til sigurs rakleitt, rétta

ryðja út frá Sandy Bar.

Ég var eins og álft í sárum

og mér þótti verða að tárum

regn af algeims augnahárum -

ofan þaðan grátið var.

Reiðarslögin lundinn lustu,

lauftrén öll hin hæstu brustu

sem þar væru vonir dauðra

veg að ryðj´ á Sandy Bar.

Ryðja leiðir lífi og heiðri

landnemanna á Sandy Bar.

Vonir dána mikilmagnans

megna færa áfram vagn hans.

Verða að liði, vera gagn hans,

vísa mönnum í hans far.

Rætast þær í heilum huga

hvers eins manns er vildi duga

og nú kenndur er við landnám

allt í kring um Sandy Bar.

Hefur lagt sér leið að marki

landnemanna á Sandy Bar.

Hafin verk og hálfnuð talin

helgast þeim sem féll´í valinn.

- Grasnál upp með oddinn kalinn

óx ef henni leyft það var,

en þess merk´ í broddi bar hún

bitru frosti stýfð að var hún.

Mér fannst græna grasið kalið

gróa kring um Sandy Bar.

Grasið kalið ilma, anga

allt í kring um Sandy Bar.

Ég fann yl í öllum taugum

og mér birti fyrir augum.

Vafurloga lagði af haugum

landnámsmanna nærri þar.

Gullið var sem grófst þar með þeim,

gildir vöðvar - afl var léð þeim -

þeirra allt sem aldrei getur

orku neytt á Sandy Bar.

Það sem ekki áfram heldur

er í gröf á Sandy Bar.

Stytti upp og himinn heiður

hvelfdist stirndur, meginbreiður

eins og vegur valinn, greiður.

Var í lofti sunnan far. - 

Rofinn eldibrandi bakki

beint í norður var á flakki.

Stjörnubjartur, heiður himinn

hvelfdist yfir Sandy Bar.

Himinn, landnám landnemanna

ljómaði yfir Sandy Bar.

MANNSSÁLIN

Mannleg sál

á ei morgun né kvöld,

upphaf né endi.

Hún er eilíf,

ótakmörkuð

sem algeimsrúmið.

Hvorki saklaus né sek.

Hún er sjálfur guð.

JÁTNING HINS RÉTTTRÚAÐA
Ég óttast ei dauðann né æðrast um hag

minn eiginn - það segi og skrifa.

- Í lífinu sjálfu menn deyja hvern dag,

í dauðanum sjálfum menn lifa.

Og áfram á væng minnar vonar ég svíf

um veturinn lífsgróðursnauða.

Því vetur er dauðinn, en vorið er líf -

í vændum er líf eftir dauða.

KAFARINN

Brosin þín, vina, sukku í sálu mína.

Síðan er ég að kafa í hennar djúpi.

Brosperlur þínar undir öldu hjúpi

enn er ég niðri á sálarbotni að tína.

     MEÐALMENNSKAN

Skólafræðsla mörgum manni veitt

mikil eða lítil, sama og eitt:

Oní daufan Geysi sápa sett,

svo hann geti tómri froðu skvett.

"EN LÁTA EKKI BASLIÐ SMÆKKA SIG"



Að lepja upp mola um lífsins stig,



en láta ekki baslið smækka sig.





- Stephan G.

Þeir kúguðu þurf´ yfir sjálfa sig helst að hækka sig

því hitt er ei nóg að lát´ekki baslið smækka sig.

Að rísa upp á mót´ hinu ranga, en ekki lækka sig

er ráðið til þess að láta sjálft baslið stækka sig.

     LAUSAVÍSUR

Skinnið helst mig hefur prýtt

og hulið marga syndina.

Nú er það orðið alltof vítt

utan um beinagrindina.

   -

Að ég horast er í vil

okkur guði báðum:

Holdinu syndin heyrir til,

heilagur verð ég bráðum.

   -

Þessi sonur Íslands er

enskan sig að gera.

Helmingur af sjálfum sér

sýnist mér hann vera.

ORÐSENDING TIL ÍSLANDS

Vinsemd þín, nú veit ég það

var mér besta gjöfin.

Framar skilur okkur að 

ekkert nema gröfin.

HVÍTIR ESKIMÓAR

Eftir Vilhjálms utanför til Eskimóa

hvítu fólki fór að snjóa.

     GÁFNAMERKI

Gáfnamerki gott: Að þegja.

Glotta að því sem aðrir segja.

Hafa spekingssvip á sér,

aldrei viðtals virða neina,

virðast hugsa margt, en leyna

því sem reyndar ekkert er.

ÍSLAND

Fagurt er Ísland í anda

oss ýmsum sem hér vorum bornir.

Fegr´ en í minninga mistri

svo margra sem gerst hafa fornir.

Þeirra sem ekki eru angar

af íslenska stofninum skornir.

Munar því helst þegar horfa

menn heim þó sé loftið án skýja.

Aldnir sjá Ísland hið kalda,

en ungir hið sólríka, hlýja.

Aldnir sjá Ísland hið gamla,

en ungir hið vaxandi nýja.

Ekk´ er það hnjúkarnir, holtin

og hraunin sem framast vér þráum.

Það er ekk´ Ísland hið ytra

sem einkum í huga vér sjáum.

Heldur hið andlega Ísland

sem elskum vér, tignum og dáum.

